
Международныйнаучныйжурнал   №5 (100), часть2 

«Научный импульс»                      Декабрь, 2022 

1673 
 

 

BOSHLANG’ICH SINFLARDA “TARBIYA” FANINI O’QITISHDA IJODIY 

TOPSHIRIQLARNING O’RNI VA AHAMIYATI 

 

Dadajonov Zafarjon 

Rishton tumani  

10-maktab o’qituvchisi 

 

Annotatsiya:Ushbu maqolada boshlang’ich sinf o’quvchilarini ijodiy topshiriqlarini 

mustaqil bajara olishi, ayniqsa Tarbiya darslarida bu topshiriqlarning o’rni va ahamiyati 

haqida atroflicha fikr mulohazalar yuritilgan.  

Tayanch atamalar: O’quvchi, tarbiya, ko’nikma, yosh o’quvchi, topshiriq, maktab, ijod, 

manaviy tarbiya, mushohada, maslahat, baho, maqsad.  

Аннотация:В данной статье рассматривается способность учащихся 

начальных классов к самостоятельному выполнению творческих заданий, 

особенности роли и значения этих заданий на занятиях по обучению.  

Kлючевые слова:Ученик, образование, мастерство, юный ученик, задание, 

школа, творчество, духовное воспитание, наблюдение, совет, оценка, цель.  

Abstract:In this article, the ability of elementary school students to independently 

complete their creative tasks, especially the role and importance of these tasks in education 

classes, is discussed.  

Basic terms: Student, education, skill, young student, assignment, school, creativity, 

spiritual education, observation, advice, assessment, goal.  

 

O‘quv topshiriqlari mazmun, funksiyalariga ko‘ra keng hodisa bo‘lib, o‘quv 

topshiriqlarining quyidagicha tiplari qayd etilgan: o‘quv materialini o‘rganishga 

tayyorlovchi, o‘quv materialini bevosita o‘rganishga daxldor, o‘quv materialini 

mustahkamlashga aloqador o‘quv topshiriqlari. Zero, ular o‘quv faoliyatini amalga oshirish 

vositalari - bilish faoliyatiga mansub ijodiy topshiriqlardir. Ijodiy topshiriqlar bolalar 

tafakkuriga mo‘ljallangan vazifalar bo‘lib, bilish faoliyatini amalga oshirish yo‘li bilan hal 

etiladi. Ular o‘quv materiali doirasida tashkil qilinadi. Ularni bajarish jarayoni bolalarning 

amaliy faoliyatidan boshlanadi. Bola amaliy faoliyatdan xulosalar chiqarishga qarab boradi. 

Ijodiy topshiriqlarni bajarish yo‘li bilan o‘quvchi asta-sekin bilish jarayoni xususiyatlarini 

o‘rganadi, ijod qilish jarayoni sirlarini ham o‘zlashtiradi. “Tarbiya” fanini o’qitishda ijodiy 

topshiriqlar vositasida bolalar maktab ta'limi doirasidan tashqariga chiqish yo‘llarini ham 

o‘rganadi. Ijodiy topshiriqlar o‘quv topshiriqlari bilan ta'limiy muammolar orasidagi oraliq 

zveno hisoblanadi. Ijodiy topshiriqlarni bajarish o‘quvchilarda muammolarni hal qila olish 

va ijodkorlikni shakllantiradi.  

O‘quvchilarning bilish faoliyatini tashkil etishning yetakchi vositasi ijodiy 

topshiriqlardir. Boshlang‘ich sinf o‘quvchilarining “Tarbiya” faniga mo‘ljallangan ijodiy 

topshiriqlar o‘quvchilarning kuchi yetadigan, o‘quv materialining barcha tarkibiy qismlarini 

o‘ziga qamrab oladigan, o‘quvchilarni bilishga rag‘batlantiradigan shaklda tuzilishi lozim. 

Ijodiy topshiriqlar o‘quvchilarning bilish faoliyatiga mo‘ljallab tuzilgan, o‘quvchini amaliy 

faoliyatdan xulosalar chiqarishga yetaklaydigan, ularni mustaqil fikrlash hamda izlanishga 

rag‘batlantiradigan vazifalardir. Didaktikada haligacha ijodiy topshiriqlarning ilmiy 

asoslangan tasnifi mavjud emas. Shu tufayli ularni materiali va o‘zlashtirish jarayonidagi 

funksiyalariga ko‘ra ikki tomonlama tasnif qilish mumkin.  

1. O‘quv materiali tarkiban bilimlar tizimi, ko‘nikma va malakalar, ijodiy faoliyat 

tajribasi, munosabatlardan iborat. Ana shu tarkibiy qismlarga ko‘ra ijodiy topshiriqlarning 

to‘rt tipini ajratamiz:  

A. Yangi bilimlarni qayd etishga oid ijodiy topshiriqlar. Bunday topshiriqlarni bajara 

turib, bolalar o‘zlari uchun yangi xulosalar chiqarishadi.  

B. Ko‘nikma va malakalarni yanada takomillashtirishga oid ijodiy topshiriqlar. Bunday 

topshiriqlar vositasida o‘rganilgan bilimlarning doirasi yanada kengaytiriladi, malakalar 

takomillashtiriladi.  

V. Ijodiy faoliyat tajribasini o‘zlashtirishga oid topshiriqlar. Bu xildagi ijodiy topshiriq 

vositasida bolalar yangicha faoliyat usulini egallab olishadi.  

Masalan 4-sinf “Tarbiya” darsligida: Xalq g‘amida tepmagan yurak yurak emas. 

(G‘.G‘ulom.) Shoir aytgan gapni kimdir xato ko‘chirgan: gapda "yurak" so‘zi ikki marta 

takrorlangan. Takrorlangan ikkinchi "yurak" so‘zini qanday so‘z bilan almashtirsa bo‘ladi? 

Bolalar fikrlashib, gapni quyidagicha tuzatib yozishadi: Xalq g‘amida tepmagan yurak qalb 

emas. (G‘.G‘ulom.) Bu topshiriqda xato yozilgan (takrorlangan) so‘zni uning ma'nodoshi 

bilan almashtirish yangicha faoliyat usulini egallashdir.  

1. Munosabatlarni shakllantirishga oid ijodiy topshiriqlar. Shunday yo‘llar bilan 

bolalarda o‘ziga, o‘zgalar faoliyatiga munosabat shakllana boshlaydi.  

2. O‘quv materialini mustaqil o‘rganish jarayonida bajaradigan ishiga qarab ijodiy 

topshiriqlarning yana 4 tipini ajratamiz. 1-tip ijodiy topshiriqlar. Bu tipga mansub ijodiy 

topshiriqlarning asosiy mohiyati o‘rganilayotgan real ob'yektning xususiyatlarini mustaqil 

ajratish, ularni tahlil qilish, oldin o‘zlashtirilgan ob'yektlarga taqqoslash, farqlarni bilish, 

faktlar asosida yangi bilimlarni qayd etishdan iborat.  

1-tipdagi ijodiy topshiriqlarni bajarish va undan xulosalar chiqarish jarayoni 

bolalarning amaliy faoliyatidan boshlanadi. Bola o‘z amaliy faoliyatidan o‘tgan 

bog‘lanishlar, faktlardan xulosa chiqaradi. J.Bruner bolalarning bilish jarayonini tahlil qila 

turib, shunday deb yozgan edi: "Tugun to‘g‘risida tasavvur (bilim)ga ega bo‘lish uchun uni 

hosil qilish va yechish, uning obrazini ongda gavdalantirish, uni so‘z vositasida aytish 

lozim". Binobarin, 1-tip ijodiy topshiriqlardan maksimum samara olish uchun bolalar 

topshiriqlarni amaliy bajarishi, o‘rganilayotgan ob'yektning aniq his qilingan xususiyatlarini 

ajratishi (1), ob'yektdan mustaqil xulosa (bilim) chiqarishi (2) va o‘zi mustaqil chiqargan 

xulosani erkin aytib berishi (3) lozim.  

1-tip ijodiy topshiriqlarga misol keltiramiz: Siz suvda hamda quruqlikda yashaydigan 

hayvonlarni bilasiz. Suvda ham, quruqlikda ham yashaydigan hayvonlarni eslab, ularning 

nomlarini, tanasining tuzilishini, hatti-harakatlarini aytib berishga tayyorlaning.  

2-tip ijodiy topshiriqlarning bosh xususiyati o‘rganilgan bilimlarni yangi o‘quv 

sharoitlariga tatbiq etish bilan xaraktyerlidir. 2-tip ijodiy topshiriqlarni bajarishda 

bolalarning bilish faoliyati o‘rganilgan bilimdan amaliy faoliyatga qarab boradi. Shunday 

qilib, 1-va 2-tip ijodiy topshiriqlar ta'limda bir-birini to‘ldirish vazifasini bajaradi, bolalarning 

amaliyotdan xulosaga (bilimga), bilimdan amaliyotga qarab borishini ta'minlaydi.  

3-tip ijodiy topshiriqlar ikki yoki undan ortiq bilish ob'yektlari asosida tuziladi. 

Ularning mohiyati bir nechta mavzu bo‘yicha o‘rganilgan ob'yektlarni taqqoslash, ularning 

o‘xshash va farqli tomonlarini ajratish, o‘zaro yaqin mavzulardan umumiy xulosalar 

chiqarishdan iborat.  

4-tip ijodiy topshiriqlarning asosiy vazifasi o‘rganilgan mavzular, o‘zlashtirilgan o‘quv 

predmetlari doirasida o‘zi, sinfdosh o‘rtoqlari erishgan natijalarni tekshirish, tahlil qilishdan 

iborat.  

Shunday qilib, bilishga oid topshiriqlar materiali, ta'lim jarayonida bajaradigan ishiga 

ko‘ra tasnif qilinadi. Ular o‘quv topshiriqlari va ijodiy topshiriqlar o‘rtasidagi oraliq vosita 

hisoblanadi. Bilishga oid topshiriqlarni bajargan o‘quvchilar ijodiy topshiriqlarni bajarishga 

ham yetarli tayyorgarlik ko‘rgan sanaladi.  

